
Här Fernand Etgen 
President vun der Chamber 

Lëtzebuerg, de 27. Januar 2022 

Här President, 

Esou wéi den Artikel 81 vum Chambersreglement et virgesäit, bieden ech Iech, dës drénglech 
parlamentaresch Fro un den Här Educatiounsminister weiderzeleeden.  

D’Omikron-Well rullt duerch Lëtzebuerg. Och d’Schoule sinn ëmmer méi staark betraff. Laut dem 
Wocherapport vun der Santé – deen iwwregens déi eenzeg Quell fir Informatiounen iwwer 
d’Situatioun bei de Kanner a Jugendlechen ass – gouf et an der leschter Woch 7417 positiv Covid-19-
Fäll an de Schoulen, déi sech folgendermoosse verdeelen : 4487 am Enseignement fondamental, 2920 
am Enseignement secondaire an 10 an den Kompetenzzentren.  

Am Kontext vun dëser Entwécklung wéilt ech folgend Froen un den Här Educatiounsminister stellen : 

• Wéi vill Kanner a Jugendlecher waren an de leschten zwou Wochen an der Quarantän oder am
Isolement ?

• Wéi verdeelen sech des Fäll vu Quarantän respektiv Isolement op Enseignement fondamental,
Enseignement secondaire a Beruffsausbildung ?

• Wéi vill Enseignante sinn an deem Zäitraum direkt oder indirekt duerch d’Pandemie ausgefall –
opgedeelt no Enseignement fondamental, Enseignement secondaire a Beruffsausbildung ?
Wéi vill Unterrechtsstonne si jeeweils duerch Corona ausgefall ?

• Wéi vill Kanner waren an deem Zäitraum opgrond vun hirer eegener Vulnerabilitéit, oder well
si eng vulnerabel Persoun an hirem familiären Ëmfeld hunn, am Homeschooling ?

• Ganz allgemeng, wéi eng zousätzlech Moossname gedenkt den Här Educatiounsminister
opgrond vun der Entwécklung vun de Covid-19-Fäll bei de Kanner a Jugendlechen en Place ze
setzen, fir d’Verbreedung vum Virus ofzebremsen ?

Här President, ech bieden Iech, mäin déifste Respekt unzehuelen. 

       Martine Hansen 

Co-Fraktiounspresidentin 

Gemeinsam Äntwert vum Minister fir Educatioun, Kanner a Jugend, Claude Meisch, a vun der 
Gesondheetsministesch, Paulette Lenert, op d’parlamentaresch Fro Nr. 5601 vun der honorabeler 
Deputéierte Martine Hansen  
 

 

Ad 1) an 2) 

Fir der honorabeler Deputéiert e besseren Iwwerbléck iwwert d’Evolutioun vun der 
pandemiebedéngter Situatioun an de Schoulen ze bidden, hu mir eis erlaabt en Zäitraum vu véier 
Wochen ze considéréieren. Et sief hei präziséiert, datt d’Zuelen vun den Isolementer sech op positif 
geteste Kanner a Jugendlecher baséieren déi dowéinst an deene Woche net an d’Schoul gaange sinn. 
Déi Zuelen erlabe kee Réckschloss op den Infektiounsuert.      

Isolementer am Enseignement fondamental (EF) an am Enseignement secondaire (ES): 

 Woch vum 10.01.22 Woch vum 17.01.22 Woch vum 24.01.22 Woch vum 31.01.22 
EF 3.273 4.789 4.811 3.131 
ES 1.358 2.215 2.020 1.432 

 

Quarantänen am Enseignement fondamental (EF) an am Enseignement secondaire (ES): 

 Woch vum 10.01.22 Woch vum 17.01.22 Woch vum 24.01.22 Woch vum 31.01.22 
EF 6.794 5.393 3.679 2.153 
ES 617 759 551 371 

 

Et kann hei keen Ënnerscheed gemaach ginn tëscht Enseignement secondaire a Beruffsausbildung. 

Ad 3)  

D’Evolutioun vun der Unzuel vun den Absencen vum Léierpersonal stellt sech folgendermoossen duer: 

 Woch vum 10.01.22 Woch vum 17.01.22 Woch vum 24.01.22 Woch vum 31.01.22 
EF 3.030 3.518 3.590 3.232 
ES 2.352 2.531 2.222 1.899 

 

A Considératioun gezunn goufe folgend Motiver: 

- Krankmeldungen vum Léierpersonal;  
- Congé pour raisons familiales; 
- Vulnérabilitéit vun Agenten, déi kee Präsenzunterrecht kënnen assuréieren.   

Et sief bemierkt datt ënnert d’Krankmeldungen och d’Isolementer an d’Quarantäne falen; dofir ass et 
net méiglech d’Zuel vun den Enseignanten ze ermëttelen, déi direkt oder indirekt duerch d’Pandemie 
ausgefall sinn. 

Vu déi permanent Evaluatioun vun der Entwécklung vun den Infektiounszuelen si fir den Ufank vum 
2. Trimester 274 Kontrakter vun Agenten verlängert an 200 Agenten nei agestallt ginn, déi d’Equipen 
an de Grondschoulen bei der Ëmsetzung vun Differenzéierungsmesuren ënnerstëtzen an och 

temporaire Remplacementer kënnen assuréieren. Dës Agenten intervenéieren zousätzlech zu de 
Remplaçant permanenten, déi den Direktiounen traditionell zur Verfügung stinn fir Kuerz- a 
Laangzäitremplacementer ze assuréieren. Punktuell Remplacementer ginn och vun de Memberen vun 
de pedagogeschen Equipen selwer intern opgefaangen, andeems een Enseignant via zousätzlech 
Prestatiounen een Aarbechtskolleg ersetzt.  Just a vereenzelte Fäll hu Klassegruppe duerch 
kuerzfristeg Ausfäll missen anescht opgedeelt ginn. 

Am Enseignement secondaire goufen d’Absencen souwuel duerch intern Remplacementer, also 
d’Leeschten vun Iwwerstonnen, wéi och duerch de Recrutement vun zousätzlechen Surveillanten 
opgefaang. 

Ad 4)  

19 Schülerinnen a Schüler aus den ëffentleche Lëtzebuerger Grondschoulen waren an deem Zäitraum 
opgrond vun hirer eegener Vulnerabilitéit, oder well si eng vulnerabel Persoun an hirem familiären 
Ëmfeld hunn, am Distanzunterrecht. Am Enseignement secondaire beleeft sech d’Unzuel vun dëse 
Schülerinnen a Schüler op 9. 

Ad 5)  

Opgrond vun der favorabeler Evolutioun vun den Infektiounszuelen huet déi aktuell applicabel 
Versioun vum Covid-Gesetz eng Rei vu Lackerunge vun de sanitäre Mesuren agefouert: hei siefen 
d’Ofschaafe vun der Quarantaine an déi nei Dispositiounen rondrëm d’Sortie aus dem Isolement 
erwänt. Dës Mesuren sinn och an de Schoulen ëmgesat ginn. 

Parallel zu der Entwécklung an eise Nopeschlänner wäerten d’Moossnahmen an de Schoulen nach eng 
Kéier virsiichteg adaptéiert ginn, dëst nodeems am Laf vun der leschter Woch sämtlech Schoulpartner 
consultéiert goufen. 

 

Lëtzebuerg, den 1. Mäerz 2022 

 

De Minister fir Educatioun, 
 Kanner a Jugend 
 

(s.) Claude MEISCH 

